м-р Александар Спасеновски

предмет - Воведно излагање на Шестиот состанок на МПК РМ-ЕУ

дата - 30 март 2009 година

место - Брисел, Белгија

Почитувани колеги пратеници од Mакедонскиот и од Eвропскиот парламент,

Почитувани претставници на Европската комисија, на Советот на ЕУ и на чешкото претседателство,

Почитувани претставници на Владата на Република Македонија,

Почитувани новинари,

Дами и господа,
Отворајќи го Шестиот состанок на Мешовитиот парламентарен комитет, дозволете да ве поздравам и да ви се заблагодарам за вашето присуство.
Верувам дека времето предвидено за оваа наша средба, како и во минатите прилики ќе го исполниме со конструктивни дискусии и дебати за прашањата кои се предвидени со дневниот ред. 

Верувам дека со нашето однесување и пристап уште еднаш ќе дадеме свој придонес во афирмацијата на идеите кои нè обединуваат, како што тоа го направивме за време на нашата претходна средба во Собранието на Република Македонија.
Верувам дека денес, во предвечерието на распуштањето на сегашниот состав на Европскиот парламент заради изборите кои следат, со добра мисла уште еднаш ќе застанеме зад европските амбиции на Република Македонија и зад натамошното јакнење на соработката меѓу Македонскиот и Европскиот парламент.
Драги пријатели,

Изминатиот период од одржувањето на последниот состанок на МПК во Република Македонија на крајот на ноември 2008 година, се случија повеќе настани кои влијаеја врз македонските евроинтегративни перспективи. Тоа беа:

- официјалната посета на сега веќе поранешниот чешки претседател на Република Македонија, кој недвосмислено застана зад интегрирањето на Македонија во Европската унија и
- скорешниот извештај на Европскиот парламент за Република Македонија, во кој беше упатено вниманието на одредени наши слабости, но исто така, беше потврден и ставот на европскиот парламент за потребата од започнување на преговорите за членство и од укинувањето на визите, што поскоро.
Конечно, последната добра вест е одржувањето на првиот круг од локалните и од претседателските избори во Република Македонија, кои поминаа во мирна, фер и демократска атмосфера, за што добивме признанија од нашите меѓународни пријатели. Во секој случај, за впечатокот да биде комплетен треба и вториот круг од изборите да помине на истиот начин како и првиот. Во таа смисла, пак, досегашното однесување на политичките субјекти во Република Македонија ги засилува нашите очекувања за високиот степен на демократска зрелост на македонското општество и држава.

Во однос на Мешовитиот парламентарен комитет, пак, би сакал со вас да ја споделам благодарноста до Високиот претставник на Европската комисија во Република Македонија, Н.Е. Ерван Фуере, кој во своето редовно обраќање пред членовите на Комитетот за наворешни работи на Европскиот парламент, на почетокот на оваа година, искажа позитивни зборови за ангажманот и за улогата на ова тело во поддршката на европските интеграции.
Почитувани пријатели,

Приоритетите на Република Македонија остануваат да бидат добивањето датум за почеток на преговорите за членство со ЕУ, како и укинувањето на шенгенскиот визен ѕид за македонските граѓани.

Доколку остварливоста на нашите приоритети ја ставиме во контекст на претседателствувањата со ЕУ, можеме да констатираме дека претстои поволен период за македонските евроамбиции.

Веруваме и дека вкупните односи во ЕУ во годината што почна ќе бидат поволни за Република Македонија, а особено:

· разговорите за иднината на Лисабонскиот договор, со што би се решиле формално-правната дилеми во однос на остварливоста на процесот на проширување на Унијата, како и
· изборите за членови на Европскиот парламент во јуни оваа година, кои од своја страна  имаат влијание врз капацитетот на институциите на ЕУ да носат позначајни политички одлуки во изборна година, како и фактот што

во однос на Република Македонија, пак, охрабрувачки се три нешта:

· прво, институционалниот одговор на државата во однос на Забелешките на ЕК во извештајот за напредокот на Македонија во 2008 година со објавувањето на Скицата за реализација на препораките на ЕК;

· второ, фактот дека Македонија (за разлика од другите држави), на почетокот од оваа година ќе го исполни и последниот услов потребен за визна либерализација  - нешто што повеќе пати го поздравиле и европските институции и
· трето, високиот степен на консензус меѓу политичките партии во Република Македонија во однос на промената на изборното законодавство и Уставот на државата во функција на дополнително материјализирање на очекувањата за фер и демократски избори.

На самиот крај, сакам да го споделам моето уверување дека за време на нашата дводневна работа ќе успееме на вистински начин да ги согледаме прашањата, да ги детектираме предизвиците, а со тоа и да понудиме решенија со кои ќе ставиме уште една тула во градбата наречена европски интеграции на Република Македонија, односно ширење на европските демократски вредности.


Благодарам.
